
Auspice Tolomei, auspice el zelo 

     Del teribile nostro lasagnon

     Nasse nel lateral muro el sfacelo,

     E vien fora la morte dal canon.

     La morte? chi lo crede xè un putelo

     Se move come prima el gran bestion,

     E senza indizio dar de maestà lesa

     Intrepido el camina per la Chiesa.

Alora el marchesin che sà da dreto

     Zogar la circostanza a favor sò

     „ Qual meraviglia, el ziga, non v'ho detto

     „ Che qualche scoriazione apena può

     „ La mitraglia portar? letto e riletto

     „ L'ò giá in Buffone, la mitraglia oibò,

     „ Cannone a palla e grossa, amici miei

     „ Pianta il cannone a palla o Tolomei.

Subito sior marchese, ò sempre dito

     Che la xè un'omo grando — e sul momento

     Nel buso istesso, e ne l'istesso sito

     La boca del canon se mete drento,

     Bravo el marchese! el colpo va pulito

     A sventolarghe el scroto a tradimento

     (Che in Venezian se chiama cogionera)

     E va fora dei bazzeri la fiera;

E dal dolor convulsa par che gnente

     Possa più garantir da la so furia

     Adesso che la morte crudelmente

     Ghe spasizza i canali de lusuria;

     Ma gnancora la casca, anzi insolente

     Pache ai marmi la dà co la so scuria,

     E un miracolo par che a tanto caldo

     E colone e pilastri tegna saldo.

